
					Prawfddarllenwyd y dudalen hon


Nid cartref, ond athrofa ydyw'r byd;

Anfonwyd dithau yma gan dy Dad

I ddysgu meddwl, siarad, a rhoi 'nghyd

Feddyliau Duw yn ngeiriau'r nefol wlad:

Y Bibl oedd dy lyfr; a'i wersi fu

Yn fwyd a diod iti nos a dydd;

Dy lechen ydoedd calon Cymru gu,

Dy bensil—iaith yr hen Frythoniaid rhydd!



Dy gyd—efrydwyr yn yr Ysgol Fawr

Yn llu edmygol o dy gylch a gaid,

Yn gwylio'th symudiadau bob yr awr,

Tra gwers ar wers a ddysgit yn ddibaid;

Eu serch oedd gynhes atat, a'u mwynhad

Digymysg oedd d'anwylo yn eu côl;

Ond Och! daeth gwŷs ar frys o dŷ dy Dad

Yn galw am danat adref yn dy ol!



Ni chanaf alar—nad i ti, fy ffrynd;

I'r aflan, pwdr, llygredig, gwneler hyn:

A'r bydol ddyn truenus orfydd fyn'd

A gadael ei bleserau yn y glýn,

Ni chanaf chwaith am wobr, pe hyny wnawn

Cynhyrfai d'esgyrn yn dy dawel fedd!

Ni feiddiwn yn dy wyneb dremio'n llawn,

Pan gwrddwn fry, heb g'wilydd ar fy ngwedd!

